
Cofnodion Cyfarfod
CLYMBLAID MENYWOD MEWN DEMOCRATIAETH Y CYNULLIAD
Dydd Mawrth 17 Mehefin 2014
COFNODION
Yn bresennol:
Rosemary Butler AC (Cadeirydd)
Jocelyn Davies AC
Rebecca Evans AC
Eluned Parrott AC
Antoinette Sandbach AC

Yr Ysgrifenyddiaeth:
Craig Stephenson
Alice Randone
Al Davies
1. YMDDIHEURIADAU AM ABSENOLDEB
Ni chafwyd unrhyw ymddiheuriadau
2. CROESO A CHYFLWYNIAD GAN Y LLYWYDD
Croesawodd y Llywydd yr aelodau i drydydd cyfarfod y glymblaid a chyflwynodd y siaradwr gwadd, Dr Paul Chaney, o Ysgol Gwyddorau Cymdeithasol Caerdydd.
Canolbwyntiodd cyflwyniad Dr Chaney ar ‘Pa Wahaniaeth mae Seneddwyr Benywaidd yn ei Wneud?’ ac, er iddo gyfeirio at ddeddfwrfeydd eraill, edrychodd yn benodol ar brofiad Cynulliad Cenedlaethol Cymru yn ystod ei ddau Gynulliad cyntaf (1999-2007).
Er mwyn rhoi’r cyd-destun, eglurodd mai’r hyn a sbardunodd ei waith ymchwil oedd sylweddoli, mewn cynhadledd flaenorol ar Fenywod mewn Gwleidyddiaeth, bod diffyg unrhyw dystiolaeth go iawn ynghylch sut y mae màs critigol yn trosglwyddo i fod yn gynrychiolaeth sylweddol.
Mewn tystiolaeth a gasglodd o’r ddau Gynulliad cyntaf, amlygodd Dr Chaney’r gydberthynas glir rhwng presenoldeb menywod a hyrwyddo buddiannau menywod mewn cyfarfodydd llawn. 
Roedd tystiolaeth ystadegol bendant i ddangos pa mor amlwg oedd menywod wrth gymryd rhan mewn dadleuon penodol; rhywbeth a oedd hefyd yn cael ei ailadrodd ym mhortffolios Gweinidogion.  Roedd tystiolaeth gadarn hefyd i ddangos sut yr oedd menywod wedi siapio agenda Pwyllgorau’r Cynulliad - yn Aelodau a thystion fel ei gilydd.  
Er bod tystiolaeth i gefnogi bod nifer y menywod yn bwysig ynddo’i hun; hefyd o bwys oedd y rôl a chwaraeir gan weithredwyr critigol (‘Critical Actors’) - y rhai sy’n gwneud cyfraniad sylweddol, y mae eu hymyriadau anghymesur yn aml yn dylanwadu’n gadarnhaol ar faterion penodol a’u datblygu ymhellach. 
I grynhoi, dywedodd Dr Chaney, er bod cymhlethdodau anochel mewn gwaith ymchwil o’r fath, yn achos Cynulliad Cenedlaethol Cymru, roedd tystiolaeth empirig cyffredinol yn dangos bod presenoldeb gwleidyddol menywod yn bwysig oherwydd y gwahaniaeth sylweddol y maent yn ei wneud i bolisi a gwleidyddiaeth.
Mae copi o gyflwyniad Dr Chaney ar gael yma.
Sesiwn holi ac ateb
Yna cafwyd cyfle i Aelodau wneud sylwadau a holi Dr Chaney. Roedd y rhain yn cynnwys: 

· Diddordeb ym mha ymchwil oedd ar gael i ddangos cymariaethau gydag amlygrwydd materion eraill (heb fod yn rhyw benodol) a drafodwyd gan Aelodau Cynulliad benywaidd (anfonodd Dr Chaney bapur oedd ar wahân i’w gyflwyniad sy’n mynd i’r afael â hyn). 
· Cyd-destun rhyngwladol, gyda Dr Chaney’n tynnu sylw at waith Wendy Stokes. Nododd ei gwaith ymchwil bod menywod yng Nghynulliad Cenedlaethol Ffrainc yn fwy diwyd na’u cymheiriaid gwrywaidd wrth gyflawni eu dyletswyddau seneddol.
· Pryder ynghylch atgyfnerthu stereoteipiau wrth ystyried seneddwyr benywaidd a’u portffolios / meysydd o ddiddordeb disdgwyliedig. 
Wrth gloi, gofynnodd Dr Chaney i’r Llywydd a fyddai hi a Chlymblaid Menywod y Cynulliad yn cefnogi gwaith ymchwil yr oedd yn ei wneud ar y cyd â’r Athro Richard Wyn Jones. Byddai’r gwaith yn edrych ar bolisïau a bwriadau grwpiau pleidiau gwleidyddol y Cynulliad mewn perthynas â dewis menywod gyfer etholiad y Cynulliad yn 2016.
Roedd y Llywydd yn falch o gefnogi’r gwaith hwn mewn egwyddor, ond yn y pen draw mater i grwpiau’r pleidiau unigol oedd hwn. 
3. COFNODION Y CYFARFOD DIWETHAF 
Cytunodd y rhai a oedd yn bresennol â chofnodion y cyfarfod diwethaf.
4. MATERION YN CODI O’R COFNODION

Nid oedd unrhyw faterion yn codi.
5. RHAGLEN WAITH Y GLYMBLAID  
ADOLYGIAD O WEITHGAREDDAU DIWEDDAR
·       Cyfarfod Seneddwyr Benywaidd y Gymanwlad (CWP) Rhanbarth Ynysoedd Prydain a Gwledydd Môr y Canoldir (BIMR) 
27 Mai, Oriel y Senedd.

Siaradodd y Llywydd am gyfarfod diweddar Seneddwyr Benywaidd y Gymanwlad (CWP) Rhanbarth Ynysoedd Prydain a Gwledydd Môr y Canoldir (BIMR), cyfarfod lle yr oedd hi ac Eluned Parrott AC yn bresennol.  Cadeiriwyd y cyfarfod gan Patricia Ferguson, Aelod o Senedd yr Alban, a chafodd ei gynnal fel rhan o’r Gynhadledd Ranbarthol a gynhaliwyd gan Gangen Cymru o Gymdeithas Seneddol y Gymanwlad (CPA).  Bu’r cyfarfod yn un cynhyrchiol. Nodwyd siom, fodd bynnag, o ystyried thema’r gynhadledd sef cydraddoldeb fod nifer o Ganghennau wedi dewis dirprwyaethau gwrywaidd i fod yn bresennol.
Trafodwyd hefyd cyfarfod agoriadol cadarnhaol y gynhadledd ar Fenywod mewn Bywyd Cyhoeddus a gadeiriwyd gan y Llywydd ac a oedd yn cynnwys anerchiadau gan yr Athro Laura McAlister a Steve Brooks. 
GWEITHGAREDDAU I DDOD
·      Ymweliad â Senedd Gwlad yr Iâ 
     17-19 Medi 2014
Cadarnhawyd yr ymweliad arfaethedig â Senedd Gwlad yr Iâ. Roedd rhaglen ddrafft ar gyfer yr ymweliad yn cael ei pharatoi a byddai’n cael ei dosbarthu i Aelodau’r Glymbalid yn fuan. Gofynnwyd i’r aelodau gadarnhau eu bod ar gael i gymryd rhan yn yr ymweliad seneddol hwn er mwyn bwrw ymlaen â’r paratoadau. 

6. DYDDIAD POSIBL AR GYFER Y CYFARFOD NESAF 
Dydd Mawrth 7 Hydref 
7. EITEMAU NEWYDD / UNRHYW FATER ARALL 
· Dywedodd y Llywydd y byddai’n ysgrifennu at Arweinwyr Pleidiau’r Cynulliad i ganfod pa gamau a oedd yn cael eu cymryd bellach i sicrhau cynrychiolaeth deg o ymgeiswyr benywaidd ar gyfer etholiad 2016.
· Roedd diddordeb ymysg Aelodau’r Glymblaid yn y posibilrwydd o gynnal arolwg ymhlith menywod yn aelodaeth eu partïon, i edrych ar y rhwystrau a’r rhesymau posibl a oedd yn atal menywod rhag cynnig eu hunain ar gyfer swydd wleidyddol. Byddai’r Ysgrifenyddiaeth yn ymchwilio i ba mor ymarferol oedd hyn ac yn adrodd yn ôl i’r Glymblaid. 
· Roedd diddordeb mewn adroddiad gan Rhiannon Hedge, Swyddog Menywod UCM, a drafodwyd gan Grŵp Trawsbleidiol Menywod yn yr Economi. 
Papurau i’w nodi:

Nododd yr aelodau adroddiad swyddogol Cynhadledd Agoriadol Seneddwyr Benywaidd y Gymanwladol (CWP) Rhanbarth Ynysoedd Prydain a Gwledydd Môr y Canoldir (BIMR) a gynhaliwyd gan Gangen yr Alban o Gymdeithas Seneddol y Gymanwlad rhwng 15 a 16 Mawrth 2014.
Ysgrifenyddiaeth y Glymblaid 

